
Токио щекIуэкI XXXII гъэмахуэ Олимп джэгухэм
медаль нэхъыбэ къыщызыхьахэр

(шыщхьэуIум и 5-м ирихьэлIэу)

№

1.
2.
3.
4.
5.

Къэралыр

Китай
США
Японие
Австралие
Урысей

Дыщэу

34
29
22
17
16

Дыжьыну

24
35
10
5
22

Псори

74
91
46
41
58

Домбеякъыу

16
27
14
19
20

Олимп  джэгухэр

Токио щекIуэкI гъэма-
хуэ Олимпиадэр иу хы-
ным къэнэжар махуищ 
къудейщ. Иужьрей зэ-
хьэзэхуэхэм абы хуабжьу 
гухэхъуэу къыщыхо-
жаныкI Кавказ щIына-
лъэм икIа щIалэхэмрэ 
хъы джэбзхэмрэ. 

МЕДАЛХЭМ я бжыгъэ 
зэпеуэм ухэплъэмэ, шыщ-
хьэуIум и 4-м Индж ы лы-
зым Урысейр еханэ ув ы-
пIэм къригъэкIуэтэхауэ 
щы тащ. Ауэ махуэ блэкIам 
къахуихьа ехъулIэныгъэ-
хэм  я  фIыгъэкIэ  ди 
спортс менхэр аргуэру ет-
хуанэ увыпIэм дэкIуеи-
жащ. 

 ШыщхьэуIум и 4-м 53-нэ 
дыщэ медалыр къэралым 
къыхуахьащ псым тIуры-
тIу щызэдесын IэзагъкIэ 
зыри зылъэщIэмыхьэфа 
Ромашинэ Светланэрэ          
Колесниченкэ Светланэ-
рэ. ИтIани, Iуэхум гугъэза-
гъэу зихъуэжын щыщIи-
дзар боксымрэ бэнэкIэ 
 хуитымкIэ иужьрей зэ-
пеуэхэм я чэзур къэса нэ -
у жьщ. 

ШыщхьэуIум и 5-м Уры-
сейм и медаль бжыгъэр 
боксым къыщызэIуихащ 
килограмм 75-рэ нэхърэ 
мынэхъ хьэлъэхэм я гу-
пым щызэуа Бакши Глеб            
и домбеякъым. 

Дыщэр зи Iэрылъхьэ 
 хъуа нэгъуей щIалэ Ба-
тыргазиев Альберт и нэ-
гум уиплъэмэ, игъащIэкIи 
уи фIэщ хъункъым кило-
грамм 57-рэ нэхърэ мы-
нэхъ хьэлъэхэм зы цIыху 
япэ щизымыгъэща спорт-
смен нэфIэгуфIэм и Iэр 
къиIэту зыгуэрым еуэфы-
ну. Ауэ щыхъукIэ, ар зы-
текIуар США-м щыщ 
боксёр лъэрызехьэ дыдэ-
хэм хабжэ Рэган Дюкщ. 
Урысейм щыщ лъэпкъ 
цIыкIум къызэрыхэкIам 
нэ мы щIыж, Альберт къы-
щалъхуар Дагъыстэн 
дыдэми зи цIэр къыщы-
хэмыщ Нэгъуей щIына-
лъэрщ. Абы нэхъри нэхъ 
гухэхъуэ ищIащ олимп 
чемпионыщIэм къыдэщIа 
и лъэпкъэгъухэм я гуфIэ-
гъуэ зэхэзежэр. 

Боксыр пщигъэгъупщэ-
жыну гуащIэу екIуэкIащ 
бэнэкIэ хуитымкIэ зэхьэ-
зэхуэри. ЯпэщIыкIэ и дом-
беякъ медалымкIэ дигъэ-
гуфIащ Найфонов Артур. 

Индием къикIа Рави Ку-
мар 7:4-уэ текIуэри, а унэ-
тIыныгъэ дыдэм дыщэ ме-

«Къэбэрдей-Балъкъэр Республикэр къызэрызэра-
гъэпэщрэ илъэси 100 ирокъу» фэеплъ медалыр 

къыдэгъэкIыным теухуауэ

Къэбэрдей-Балъкъэр Республикэм
и Iэтащхьэм и Указ

Къэбэрдей-Балъкъэр Республикэр къызэрызэрагъэ-
пэщрэ илъэси 100 зэрырикъум и щIыхькIэ унафэ сощI:

1. «Къэбэрдей-Балъкъэр Республикэр къызэрызэрагъэ-
пэщрэ илъэси 100 ирокъу» фэеплъ медалыр гъэувын (адэкIэ 
- фэеплъ медалщ)

2. Къэбэрдей-Балъкъэр Республикэм и Правительствэм 
къалэн щызощI:

Фэеплъ медалым теухуа положенэр гъэхьэзырауэ ар 
 къэщтэным, фэеплъ медалым и теплъэр зыхуэдэнур уб-
зыхуным, фэеплъ медалыр щраткIэ абы щIыгъуну тхылъым 
и щапхъэр къэщтэным ехьэлIа лэжьыгъэхэр къызэри-
гъэпэщыну;

фэеплъ медалыр къыдэгъэкIыным теухуа Iуэхухэм те-
кIуэдэну мылъкур Къэбэрдей-Балъкъэр Республикэм и рес-
публикэ бюджетым къыхигъэкIыну.

3. Мы Указым къару егъуэт ар официальнэу къыщытрадза 
махуэм щегъэжьауэ.

Къэбэрдей-Балъкъэр Республикэм
и Iэтащхьэ                                                       КIУЭКIУЭ Казбек

Налшык къалэ
2021 гъэм шыщхьэуIум и 4-м
№90-УГ

Ухуэныгъэ IэнатIэм зегъэужьыным хуа-
щIа хэлъхьэныгъэмрэ илъэс куэд хъуауэ 
хьэлэлу зэрылажьэмрэ папщIэ

цIэ лъапIэхэр яфIэщын:

«Къэбэрдей-Балъкъэр Республикэм 
щIыхь зиIэ и архитектор» 

Бжьахъуэ Музариб Исмэхьил и къуэм 
- «Бэрбэч Хь. М. и цIэр зезыхьэ Къэбэр-
дей-Балъкъэр къэрал университет» 
щIэныгъэ нэхъыщхьэ щрат федеральнэ 
къэрал  бюджет IуэхущIапIэм Архитек-
турэмкIэ, ухуэныгъэмрэ дизайнымкIэ и 
институтым архитектурэ проектхэр щIы-
нымкIэ, дизайнымрэ декоративно- 
прикладной гъуазджэмкIэ и кафедрэм и 
доцентым,

«Къэбэрдей-Балъкъэр Республикэм 
щIыхь зиIэ и ухуакIуэ»

Азубэч МуIэед ТIалиб и къуэм - Iуащ-

хьэмахуэ муниципальнэ щIыналъэм и 
щIыпIэ администрацэм и Iэтащхьэм и 
 къуэдзэм

КIэщт Валерий Алихъан и къуэм - 
зи жэуаплыныгъэр зэхэгъэщхьэху-          
кIа «ВАК» зэгухьэныгъэм и уна фэ-
щIым

Къуэдзокъуэ Заур СулътIан и къуэм - 
зи жэуаплыныгъэр зэхэгъэщхьэхукIа 
 «Ст рой -К» зэгухьэныгъэм и генеральнэ 
директорым

Магарамов Абдулнасир Низам и                        
къуэм - зи жэуаплыныгъэр зэхэгъэщ-
хьэхукIа «Прохладнэ чырбыш завод»                    
зэгухьэныгъэм и инженер нэхъыщ-                   
хьэм.

Къэбэрдей-Балъкъэр Республикэм
и Iэтащхьэ             КIУЭКIУЭ Казбек

Налшык къалэ
2021 гъэм шыщхьэуIум и 5-м
№91-УГ

«Моё детство - война» 
урысейпсо зэпеуэр ира-
гъэжьащ. Абы хэтыну ира-
гъэблагъэ журналистхэр, 
тхыдэджхэр, егъэджа-
кIуэхэр, щэнхабзэм и лэ-
жьакIуэхэр, волонтёрхэр - 
Урысейм исхэмрэ хамэ 
къэрал щыпсэу ди хэ -                 
куэ гъухэмрэ. 

2020 ГЪЭР фэеплъымрэ 
щIыхьымрэ я илъэсу зэра-
гъэувам къыхэкIыу, зауэм              
 и бынхэм щIалэгъуалэм, 
 жу р налистхэм, волонтёрхэм 
зэIущIэ мин бжыгъэхэр 
 драгъэкIуэкIащ, икIи абы 
хыхьэу зауэм и бынхэм я гу-
къэкIыжхэр щызэхуэхьэса 
тхы гъэхэр, видеонэтынхэр 
ягъэхьэзыращ. 

«Волонтёрхэм я фIыгъэ-
кIэ я хэкуэгъухэм - зауэм и 
бынхэм - зэрахьа лIыгъэр 
дуней псом щызэлъащIы-
сащ. Iуэхум хэтащ Урысейм 
и щIыналъэ 70-м щыпсэу-
хэр, Луганскэ, Донецкэ рес-
публикэхэм, Аргентинэм 
щыщ ди хэкуэгъухэри къы-
зэщIиубыдэу. Волонтёрхэм 
яхэтщ зауэм и бынхэм я 
щIэблэр. Зи ныбжькIэ зэщ-
хьэщыкI цIыхухэм я къару-
кIэ ягъэхьэзыра видео 
 дэф  тэрхэм иджыри ха гъэ-
хъуэну, зрагъэужьыну, 
еджа  кIуэхэр, студентхэр, 
тхы  дэджхэр, журналистхэр 
хагъэгъуэзэну я мурадщ. 
Аращ 2021 гъэм Iуэхум па-
щэну къыщIыхалъхьар», - 
жеIэ Iуэхум и къызэгъэпэ-
щакIуэ комитетым и уна-
фэщI, УФ-м и Жылагъуэ 
 палатэм щIыналъэ зыу-
жьы ныгъэмрэ щIыпIэ са-
моуп равленэмкIэ и комис-
сэм и унафэщIым и къуэ-
дзэ Шафиров Леонид. 

КъызэгъэпэщакIуэ коми-
тетым мы гъэм и жэпуэ-
гъуэм и 1 пщIондэ Iуэхум 
хэтыну гупыж зыщIхэм 
 зауэм и бынхэм ятеухуа я 
лэжьыгъэхэр Iихынущ: гу-
къэкIыжхэм ятеухуа я видео-
нэтынхэр, ирагъэкIуэкIа  
дерсхэр, узэщIыныгъэ, гъэ-
сэн ыгъэ лэжьыгъэхэр щы -
зэ хуэхьэсахэр, Хэку зауэш-
хуэр зи нэгу щIэкIахэм ятеу-
хуауэ хъыбарегъащIэ къы-
дэкIыгъуэхэм тета тхыгъэхэр. 

«Моё детство - война» 
Iуэхум кърикIуахэр зэхалъ-
хьэжа нэужь, нэгъабэ къы-
зэрагъэпэща YouTube-ка-
налым щызэхуахьэсащ 
 зауэм и бынхэм я гукъэкIыж 
миным щIигъу. Абы цIыху 
мин 200-м нэблагъэ еп-
лъащ. Социальнэ сайтхэми 
мелуан ныкъуэм щIигъум 
щалъэгъуащ. Видеонэтын-
хэр ягъэхьэзыращ еджа-
кIуэхэм, лэжьакIуэхэм, во-
лонтёрхэм. 

Iуэхум жыджэру хэтащ 
Кърым, Хакассие, Мордо-
вие, Удмуртие республи-
кэхэм, Ростовскэ, Ново-
сибирс кэ, Ленинградскэ, 
Астра хъанскэ, Кемеровскэ, 
Оренбургскэ, Смо ленскэ, 
Тульскэ, Москва, Саратов-
скэ, Ульяновс кэ, Владимир-
скэ, Челябинс кэ областхэм, 
Красноярскэ, Краснодар-
скэ, Ставрополь с кэ крайхэм 
щыщхэр.

Я ныбжь емылъытауэ 
бийм пэщIэта балигъхэм я 
гъусэу лэжьа, ТекIуэныгъэ 
Иныр къэхьыным зи къару 
хэзылъхьа лIыхъужь цIы кIу-
хэм ятеухуа энциклопедие 
тхыгъэ мин бжыгъэхэр во-
лонтёрхэм къытрагъэ дзащ.

ТЕКIУЖЬ  Заретэ.

АДЫГЕЙ. «Узыншагъэр 
хъумэн» лъэпкъ проек-
тым ипкъ иткIэ мы ма-
хуэхэм Адыгэ Респуб-
ликэм къыIэрыхьащ 
 «Диагностика»  зыщагъэ-
хъуж-узыншагъэр къы  -
щап  щытэ комплекс 
(МЛПК).

АХЭР зыхухэхар къуа жэ-
дэсхэрщ. Куэшхьэблэ, 
 Тохъутэмыкъуей, Красно-
гвардейскэ щIыналъэ-
хэмрэ Адыгей щIыналъэ 
сымаджэщымрэ ираты-
нущ медицинэ машинэхэр. 
Адыгей щIыналъэм «Лабо-
ратория рент ге нодиаг нос-
ти ческая передвижная» 
ком плексыр ягъакIуэ, сто-
матологие медицинэ ком-
плексыр Адыгей респуб-
ликэ стоматологие полик-
линэкэм иратынущ. 

Машинэхэр электро-
кардиограф, дефибрил-

Ди къуэш республикэхэм

лятор, иджырей компью-
тер Iэ мэп сымэ, унэлъа-
щIэ хуэ дэхэмкIэ зэщIэузэ-
дащ, цIыху сымаджэм и 
узыншагъэр зыхуэдэр 
къап щы тэфыным тещIы-
хьауэ.  Къуа жэ пхыдзахэм 
дэсхэм мы машинэхэм             

я фIыгъэкIэ тыншу ме-  
дицинэ дэ Iэпыкъуныгъэ  
ягъуэ тынущ, анализхэр 
яты нущ, дохутырхэм я 
чэнджэщ къаIэ рыхьэнущ, 
хуей хъумэ, и чэзум                 
сымаджэщым ягъэ кIуэ-         
нущ. 

АБХЪАЗ. Иужьрей илъэс 
30-м елъытауэ, мы гъэм 
зыплъыхьакIуэхэр куэд-
кIэ нэхъыбэ щыхъуащ Аб-
хъазым. 2020 гъэм шыщ-
хьэуIум и 1-м щегъэжьауэ 
щэкIуэгъуэ хъуху, уры-
сей-абхъаз гъунапкъэр 
зэIуахыжа нэужь, турист 
мин 600 ихьащ къэралым. 
2019 илъэс псом абы 
щыхьэщIар турист мел-
уаным щIигъущ. Иджы 
Минтуризмэм къызэри-
лъытэмкIэ, цIыху мел-
уанрэ ныкъуэм зыща-
гъэпсэхунущ псэм и лъа-
хэу къалъытэ республи-
кэм. 

2021 ГЪЭМ и накъыгъэм 
цIыху мин 30-кIэ нэхъыбэ 
кIуащ Абхъазым, нэгъабэ и 
апхуэдэ пIалъэм еплъыт-
мэ, мэкъуауэгъуэм а бжы-

гъэр нэхъыбэж хъуащ. Мы 
мазэми цIыху Iув щызэтри-
хьауэ йокIуэкI. 

АР-м туризмэмкIэ и ми-
нистр Хишбэ Теймураз зэ-

рыжиIамкIэ, Гагрэ, Пицун-
дэ, Новый Афон я зы гъэп-
сэ хупIэхэм щIэзт туристхэр. 

НЭЩIЭПЫДЖЭ 
Замирэ.

К Ъ Э Р Э Ш Е Й - Ш Э Р -
ДЖЭС. Республикэм и Iэ-
тащхьэм и нэIэ щIэту йо-
кIуэкI курыт школхэр гъэ 
еджэгъуэщIэм зэрыхуа-

гъэлIхэм къапщытэ зэ-
рырагъаджэ тхылъхэмрэ 
щIэныгъэ-педагогикэ ли-
тературэкIэ школхэр 
зэрыхуэщIар. 

РЕСПУБЛИКЭМ и Iэта-
щхьэ Темрезов Рашид и 
унафэкIэ, 5 - 9-нэ классхэм 
папщIэ сом 92 986-рэ и уа-
сэ тхылъхэр къащэхуащ, 
ахэр къалэхэмрэ щIына-
лъэхэмрэ мыгувэу тра-
гуэшэнущ. Гулъытэ хэха 
 хуащI еджапIэхэр шына-
гъуэншэу щытыным, ма-
фIэсым зэрыщахъумэ Iэ-
мэпсымэхэр щIэшэным. 
 Iэтащхьэм зэрыжиIамкIэ, 
дэтхэнэ школми щылэ-
жьэн хуейщ хъумакIуэ-ма-
фIэс сигнализацэр, поли-
цэр къызэрыраджэ теле-
фоныр, къэзыщIым и но-
мер къызытридзэ теле-
фон-автоматыр, видео ка-
мерэхэр, нэгъуэщIхэри. 

Школхэр  гъэ еджэгъуэщIэм
хуагъэхьэзыр

ЭкологиемкIэ Урысей зэгухьэныгъэм          
и Къэбэрдей-Балъкъэр къудамэм и уна-
фэщI Iэрыпщ Аслъэн зэрытеп сэ лъы-
хьамкIэ, ди псы ежэххэмрэ щIыщIагъ 
псыхэмрэ нэрылъагъуу нэхъ мащIэ  
 мэхъу. 

ИУЖЬРЕЙ илъэс 20-м спутникымкIэ 
 траха сурэтхэм къызэрагъэлъагъуэмкIэ, 
Кавказ къуршым и мыладжэхэр процент  30 
- 40-кIэ нэхъ цIыкIу хъуащ, уеблэмэ ткIу-
пахэри яхэтщ.

Мы зэрыщытым хуэдэу дунейр нэхъ хуабэ 
хъууэрэ екIуэкIмэ, апхуэдэ зэхъуэкIыны-
гъэшхуэхэр Къэбэрдей-Балъкъэрым и 
 мызакъуэу, Кавказ псом лъэIэсынущ. Псыр 
мащIэ зэрыхъурэ мэзылъэхэми хэщIащ, 
апщIондэху абы щыпсэу псэущхьэхэр нэ-
гъуэщI щIыпIэхэм мэIэпхъуэ. ЩIэныгъэ-
лIым зэрыжиIамкIэ, илъэсипщI зыбжанэм 
къриубыдэу а щытыкIэ дыдэм иувэнущ 
Ставрополь щIыналъэри.

- Дэ нэгъуэщI мыхъуми къуршхэм иджы-
ри дыкъахъумэ, мохэр тафэм тесщ, нэхъ 
щIэхыу къум щIыпIэ хъункIэ шынагъуэу. 
Абы и щапхъэ нэсщ мы илъэс зэкIэ лъы-
кIуэхэм дей жыгхэм ягъуэта щытыкIэр. Нэхъ 
быдэрэ хэплъыхь нэхъ зымыщIрэ къэ-
гъуэтыгъуейуэ, дэни къыщыкIыу щыта 

гъэхьэзырыр. ИджыкIэ 
школи 176-мрэ сабий Iы-
гъыпIэу 134-мрэ къагъэ-
щIэращIэ, зэлъыIуах. 
Къи щынэмыщIауэ, IэщIа-

Медицинэ  Iуэхутхьэбзэр  тынш мэхъу

ЗыплъыхьакIуэхэм къахохъуэ

Олимп  дыщэр
Кавказым  щолыд

далыр щызыIэригъэхьащ 
Дагъыстэным щыщ Угуев 
Заури (килограмм 57-рэ нэ-
хърэ мынэхъ хьэлъэхэм). 

ХъыбарыфIкIэ узыщагъэ-
гугъ Кавказым щыщ адрей 
щIалэхэми. Осетин бэна-
кIуэ Сидаков Заурбек и хьэр-
хуэрэгъум 11:0-у текIуэри, 
иужьрей зэпеуэм нэсакIэщ. 
Ардыдэм дагъыстэн щIа- 
литI щызэхуэзэжынкIи хъу-
нущ. Ахэр зыми егъэ цIы-
хужын хуэмей, 2016 гъэм 
екIуэкIа Олимпиадэм и чем-
пион Садулаев Абдулра-
шидрэ абы куэдкIэ къы-
кIэрымыху Рашидов Гаджи-
мурадрэщ. 

А махуэ дыдэм башыр 
къа гъэщхьэпэу лъагэу дэ-
лъеинымкIэ зэпеуэхэм къа-
хэжаныкIащ дыжьын ме-
даль къэзыхьа Сидоровэ 
 Анжеликэ. 

Япэрей зэхьэзэхуэхэм  
пхы кIакIэщ КъБР-м и цIы-
хубэм фIыуэ ялъагъу, Къа-
лэ кIыхьым щыщ хъыджэбз   
Ласицкене Марии. Щэ-ней-
рэ дунейпсо чемпион хъуа 

Марие сантиметри 195-м 
щхьэ дэлъыхри, кIэух            
зэпеуэм нэсакIэщ. Шыщ-
хьэуIум и 7-м Ласицкене 
зэхьэрхуэрэгъу 14 зыхэты-
ну иужь рей утыку ихьэ-
гъуэм дыщигъэгуфIэну 
дыщогугъ. 

ШыщхьэуIум и 6-м 
бэнэкIэ хуитымкIэ утыкум 
Венгрием къыбгъэдэкIыу 
ихьащ Хьэсэней къуажэм 
щыщ Мусукаев Исмэхьил. 
Ауэ, ди жагъуэ зэрыхъу-
щи, щIалэр иужьрей зэ-
пеуэм и Iыхьэ плIанэм 
япон бэнакIуэм щыпикIуэ-
тащ. 

Кавказ бэнакIуэхэм къа-
кIэ рымыхуу къыщIэкIащ 
боксым хэт Магомедалие-
вэ Земфирэ. Шыщ хьэуIум 
и 6-м дагъыстэн хъы-
джэбзым Урысейм и 59-нэ 
медалыр (домбеякъ) къы-
хуихьащ. А унэтIыныгъэ 
дыдэм дыжьын ме даль 
къы щилэжьащ Гаджима-
гомедов Муслим. 

Урысей хъыджэбзхэр 
къыщикIуэтыну я мурад-
къым художественнэ гим-
настикэми. Псом япэ иту 
зэхьэзэхуэм хэтщ Аверинэ 
зэшыпхъухэу Аринэрэ Ди-
нэрэ. 

Тхыгъэр хьэзыр хъуакIэт 
осетин щIалэ Сидаков 
 Заурбэч Урысейм 17-нэ 
дыщэ медалыр къызэ ры-
хуихьа хъыбарыр къы щы-
Iуам. Пщэдей ардыдэмкIэ 
дыщогугъ Кубэм щыщ и 
хьэрхуэрэгъум 4:0-у текIуэу 
кIэух зэпеуэм нэса Саду-
лаев Абдулрашид. 

ЧЭРИМ Марианнэ. 

КъБР-м и Iэтащхьэм и Ад ми ни ст рацэм жэщми махуэми щолажьэ корруп-
цэм пэщIэты ным теу хуауэ пIэщIэ гъуэкIэ цIыху хэр здэ псалъэ  хъуну телефон-
хэр:

8(8662) 40-89-70, 40-34-32.

Гу зылъытапхъэ

Ди индексыр П 5894

«Адыгэ  псалъэр»
къезыгъэхьхэм  папщIэ

ПщIэ зыхуэтщI ди щIэ джыкIакIуэхэ!
«Адыгэ псалъэ» газетыр зыIэрыхьэну хуейхэм 

хъыбар фыдогъащIэ - фокIадэм (сентябрым) 
къы щы щIэ дзауэ ар къевгъэхьын папщIэ Iэ щы-
щIэвдз хъунущ  Урысей пощ тым и дэтхэнэ Iуэху-
щIапIэ ми.

Мази 4-м «Адыгэ пса лъэ» газетым и  уасэр сом 
466-рэщ.

дэшхуей жыгхэр сымаджэу хуежьащ: 
иджыри мыхъуа щIыкIэу, дэм и кур мэу-
фIыцIри, фын щIедзэ, хущхъуэгъуэу къа-
гъэсэбэпу щыта и тхьэмпэхэм хагъуэ хе - 
дзэ. Апхуэдэ жыг Iэчлъэчым щIыуэпсым 
къыхаутIыпщхьэ фIей псор щыхуэмыхьыж-
кIэ, адрей къэкIыгъэ цIыкIуфэкIухэм сыт 
 къапэплъэр? 

ЩIыуэпсым къылъыс лейм и къежьа-
пIэхэм ящыщщ щIым телэжьыхьхэр езым           
я хэхъуэм фIэкIа нэгъуэщIым зэремыгуп сы-
сыр. Лъэхъэнэ блэкIам апхуэдэ щыIакъым: 
щIым гъабгъэ дихырт, гъавэмрэ хадэ хэ-
кIымрэ зытрасэ хьэсэхэр пIалъэ пыухыкIам 
тету яхъуэжырт, абыхэм я дэтхэнэ зыми 
щIым зы гъэм фIэкIуэдар етIанэгъэм тра-
сам къыхилъхьэжын хуэдэу.

Иджыпсту илъэситху, илъэсих зэкIэ лъы-
кIуэм ар зымыхъуэжхэр нэхъыбэщ. Нэхъ 
шынагъуэжщ, пщэдей къапигъаплъэр ямы-
щIэу, нобэ къагъэсэбэп щIыгъэпшэр щIэ-
рыщIэхэри.

ШЭРЭДЖ  Дисэ. 

Къэбэрдей-Балъкъэр Республикэм и къэрал дамыгъэхэр 
етыным и IуэхукIэ

 Къэбэрдей-Балъкъэр Республикэм и 
Iэтащхьэм и Указ

Зэпеуэхэр

«Зауэм и бынхэм»
я щIыхькIэ

Фейдэм тращIыхьмэ,
хэщIыр нэхъыбэнущ

ЩIыуэпс

Шыпш Жаннэ къиухащ Налшык 
къалэм дэт гимназие №29-р. Иужь-
кIэ ар Ипщэ федеральнэ универси-
тетым, Архитектурэмрэ гъуазджэ-
хэмкIэ академием (Ростов къалэм) 
щеджащ, архитектор IэщIагъэ зри-
гъэгъуэтащ. Жаннэ и диплом 
лэжьыгъэр зытриухуауэ щытар 
 къат куэду зэтет унэм и проектырт. 
Ар къыхахауэ щытащ Дон Iуфэ Iус 
Ростов къыщызэрагъэпэща выс-
тав кэм щагъэлъэгъуэну.

- IУЭХУЩIАПIЭМ и проектым сы-
ще лэжьым къалэн нэхъыщхьэу 
зыхуэзгъэувыжар пэш кIуэцIхэр зэ-
гъэ зэ хуауэ къызэгъэпэщыным и за-
къуэтэкъым, атIэ гулъытэшхуэ 
хуэсщIат япэ къатищыр зыми 
емыщхь сабийхэм зыщрагъэужь 
Iуэху  щIапIэу къы зэрагъэ сэ бэ пы-
фынум, - жеIэ Жаннэ. 

ЛэжьыгъэмкIэ хъыджэбзым и му-
радащ зи зыужьыныгъэм ныкъуса-
ныгъэ иIэ сабийхэм гулъытэ нэхъыбэ 

Зи гугъу фхуэтщIыну 
 щIалэм иджы япэу дытет-
хыхьу аращ, ауэ биогра-
фие купщIафIэ иIэщ, уеб-
лэмэ Италием къыщыдэкI 
«La Stampa» газетым и на-
пэкIуэцIхэм и цIэр тетыну 
хунэсащ. Iэпщэ Алим 
 КъБР-м и Музыкэ театрым 
уэрэд щыжеIэ, баритонщ. 
Ар фIыуэ ялъэгъуащ игъэ-
защIэ лэжьыгъэхэм гури 
псэри зэрыхилъхьэм щхьэ-
кIэ. Абыхэм ящыщщ Фига-
ро (Моцарт Вольфганг Ама-
дей и «Свадьба Фигаро» 
оперэм), Тонио (Леонкавал-
лэ Руджеро - «Паяцы»), Ми-
келе (Пуччини-Джакомо - 
«Плащ»), Старый цыган 
(Рахманинов Сергей - «Але-
ко»), Жермон (Верди Джу-
зеппе - «Травиата»), Эбн-
Хакиа (Чайковский Пётр -  
«Иоланта»), Томский (Чай-
ковский Пётр -  «Пиковая 
дама») партиехэр.

ДЖЭРМЭНШЫК къуажэм 
къыщыхъуа щIалэм 
 КъБКъУ-м ФилологиемкIэ          
и институтыр 2009 гъэм 
къиу хащ. 2012 - 2015 гъэхэм 
Кавказ Ищхъэрэм Гъуаз-
джэхэмкIэ и къэрал инсти-
тутым щеджащ, 2015 - 2018 
гъэхэм и щIэныгъэм щыпи-
щащ Глинкэ и цIэр зезыхьэ, 
Новгород Ищхъэрэ дэт къэ-
рал консерваторэм - Уры-
сейм щэнхабзэмкIэ щIыхь 
зиIэ и лэжьакIуэ, профессор 
Лившина Светланэ и деж. 

2017 гъэм «ЩIалэгъуалэ 
оперэ студие» Iуэхум хыхьэу, 
Iэпщэ Алим Ростропович 
Мстислав и цIэр зэрихьэу 
Новгород Ищхъэрэм дэт 
 филармонием и симфоние 
оркестрым и гъусэу Пучин-
ни Джакомо и «Плащ» опе-
рэм Микеле и партиер 
щигъэ зэщIауэ щытащ. А гъэ 
ды дэм и щэкIуэгъуэм ар хэ-
тащ «Новая опера» Москва 
теат рым и концертмейстер 
па жэ, Урысейм щIыхь зиIэ и 
 артисткэ Маргулис Аннэ и 
мастер-классхэм. Абдеж 
Алим франджы макъамэ-
хэм нэхъ куууэ зыщыхигъэ-
гъуэзащ икIи франджыб-
зэкIэ уэрэд зэрыжаIэм и 
 щэ хухэр зригъэщIащ. Ап хуэ-
дэу абы къехъулIащ, пса-
лъэм папщIэ, Гуно Шарль и 
«Фауст» оперэм хэт Вален-
тин и каватинэр.

КъыкIэлъыкIуэу ар хэтащ 
нэгъуэщI мастер-классхэ-
ми: Мариинскэ театрым и 
концертмейстер, Урысейм 
щIыхь зиIэ и артисткэ Со-
болевэ Иринэ иригъэкIуэ-
кIами, РСФР-м и цIыхубэ 
 артист, СССР-м и Къэрал 
 саугъэтыр зыхуагъэфэща 
Лейферкус Сергей къызэ-
ригъэпэщами.

2018 гъэм бадзэуэгъуэм и 
8-м Глинкэм и цIэр зэрихьэу 
Новгород Ищхъэрэ дэт къэ-
рал консерваторэм и оперэ 
 студием Iэпщэм щигъэзэ-
щIащ Леонкаваллэм и «Па-
яцы» лэжьыгъэм хэт Тонио   
и партиер. 

А илъэс дыдэм Уфа къа-
лэм Шаляпи ным и щIыхькIэ 
щызэхэта етIуанэ дунейпсо 
зэ хьэзэхуэм Iэп щэр дипло-
мант щыхъуащ, 2018 - 2019 
гъэхэм Темыркъан Юрий и 
щIыхькIэ Налшык къалэм 
щекIуэкIа дунейпсо фести-
валхэми зыкъы щи гъэ лъэ-
гъуащ. 

2019 гъэм щIышылэм и 
 23-м Iэпщэ Алим Италием 
щыIэ OLTREILTEATRO          
MA NA  GEMENT  дунейпсо  
агентствэм иригъэблэгъауэ 
 щытащ Империя къалэм 
(Италие) щекIуэкIыну мас-

Сэрахъэ Алан илъэс 11-кIэ Москва        
къалэм щыпсэуащ, технологие IуэхущIа-
пIэ зэ мы лIэужьыгъуэхэм щылэжьащ,             
и щIэныгъэм AP P LE,  HP, DELL, NETAPP, 
CISCO, ADOBE, COREL компаниехэм 
щыхигъэхъуащ. Къэбэрдей-Балъкъэ-
рым къигъэзэжа нэужь, сабийхэм пасэу 
зыщрагъэужь, «Я сам» зыфIища Iуэху-
щIапIэр къызэIуихри, игъэлэжьащ 
 илъэситIкIэ. 2018 гъэм къыщыщIэдзауэ 
2020 гъэ пщIондэ Сэрахъэр «Черкесский 
ренессанс» щIыналъэ жылагъуэ зэгу-
хьэныгъэм и унафэщIу щытащ. Иджып-
сту ар КъБР-м «Шынагъуэншэ респуб-
ликэ» и къэрал IуэхущIапIэм и лэжьа-
кIуэщ, республикэм и «Глонасс» РНИЦ-м 
и унафэщIщ.

- КЪЭБЭРДЕЙ-БАЛЪКЪЭРЫМ сыкъэ-
кIуэ   жы ныр зы махуэ гуэрым нэху сы-
къекIыу асы хьэту си щхьэм къихьа Iуэхутэ-
къым. Москва илъэси 8 хуэдэкIэ сы-
щылэжьа нэужьщ республикэм сы-
къэкIуэжыну сызэрыхуейм сегупсысу 
щыщIэздзар, - жеIэ Алан. - Ауэ «дэнэ сы-
щылэжьэнур?» упщIэм сыкъызэтригъэу-
выIэжырт. Ауэрэ унагъуэ сыхъужащ икIи 
сабий дгъуэта нэужь, нэхъ куууэ сегуп-        
сыс хъуащ а Iуэхум. ИкIэм-икIэжым, са-
бийр цIыкIу щIыкIэ дыкъэкIуэжыным те-
зухуащ, ныбжьыщIэхэм пасэу зыщра-
гъэужь центр къызэIусхыныр си мураду. 
ЕтIуанэ сабийр къыщытхэхъуэм, ар махуэ 
40 зэрыхъуу, кхъухьлъатэм дыкъитIыс-
хьэри дыкъэлъэтэжащ. Ар щIыжысIэра-
щи, дыкъыщалъхуа Хэкум дыкъыщIэ-
кIуэжар псом япэу сабийхэращ, ахэр 
зыщыщ  лъэпкъым  хэсмэ,  я  бзэрэ  я  хаб-
зэрэ  ящIэжу  къэхъумэ  нэхъ тфIэфIу 
аращ. Абыи къыщымынэу, Москва къа-
лэшхуэм елъытауэ, узэрыбауэ хьэуа 
 къудейр ди лъахэм нэхъ щыкъабзэщ, 
ерыскъыхэкIхэми нэхъ къэуат ящIэлъщ. А 
псор зэхэслъхьэжри, щIэблэр уи унэжь 
къыщыхъуныр зэрынэхъапэр къызгуры-
Iуащ.

Алан, зэрыжытIащи, фIэгъэщIэгъуэну 
щолажьэ КъБР-м «Шынагъуэншэ рес-
публикэ» и къэрал IуэхущIапIэм. Къэрал 
транспортхэм я шынагъуэншагъэр къы зэ-
рагъэпэщу школ автобусхэм, дэIэпы-          
къуэгъу псынщIэм, мафIэсгъэункIыфI Iэ-
натIэм я машинэхэм кIэлъоплъ, бжыгъэ 
зыу жьыныгъэр ирагъэфIакIуэ. IэщIа-
гъэлIхэм абдеж цIыхухэм яхуэщхьэпэну,         
я Iуэхухэр ядэзыгъэпсынщIэну серви сы-
щIэхэр къыщагупсыс,  псалъэм папщIэ, 
абыхэм ящыщ зыщ  «яндекс транспор-
тым» и Iуэхутхьэбзэхэр илъэсым и кIэ 
пщIондэ Къэбэрдей-Балъкъэрым щы зэт-
раухуэну зэрамурадыр. «ЦIыхухэм сэбэп 
дазэры хуэхъун лэжьыгъэщ дызыпэры-
тыр. Абы къыхэкIыу къалэнхэр, къапщ-
тэмэ, сыдихьэхыу согъэзащIэ, щIэ гуэрхэр 
гъащIэм зэрыхэтпщэнми иужь дитщ», - 
жеIэ Сэрахъэм.

ЩIалэм и зэфIэкIыр «Шынагъуэншэ 
рес пуб ликэ» IуэхущIапIэм къы зэ рыщы сэ-
бэпыр и фIыгъэу жыпIэ хъуну къыщIэ-
кIынщ ЕгъэджэныгъэмкIэ Москва акаде-
мием и юридическэ факультетым щIэны-
гъэ зэрыщызригъэгъуэтамрэ менеджеру 
лэжьэн щIидзэу, къалэшхуэм IT технологи-
ехэм хэпщIауэ зэрыщылэжьамрэ. 

Къыхэгъэщыпхъэщ, Сэрахъэ Алан жы-
лагъуэ Iуэхухэми жыджэру зэрыхэтыр, 
псом хуэмыдэу «Черкесский ренессанс» 
щIыналъэ зэгухьэныгъэм къызэригъэ-
пэщ лэжьыгъэм и гуащIэ зэрыхилъхьэр. 
ИлъэсипщI хъуауэ Iуэху щхьэпэ куэд 
къызэзыгъэпэщ зэгухьэныгъэм, зэры жы т-
Iауэ, и унафэщIуи лэжьэну хунэсащ ар. 
Фигу къэдгъэкIыжынщи, IуэхущIапIэр  япэ 
илъэсиплIым щIалэгъуалэм я зэхыхьэпIэ 
хуэдэу лэжьауэ арат, иужькIэ абы и къа-
лэнхэми зиубгъуауэ, республикэм хабзэм 

Абгъуэм абгъуэринэ кърамынэу, 
джэдыкlэ псори кърахыртэкъым.

Адакъэпщыр фlэбгъэжыжмэ, абы 
и лъэпкъ псори докlуэдыж, жаlэрт.

Асмыжыр Iэ сэмэгукIэ бгъэкъаб-
зэу, уи пIэщхьэгъым щIэбдзрэ 
 угъуэлъыжмэ, узышэнур пщIы хьэ-
пIэу уолъагъу, жаIэрт.

Бэлагъым хъыджэбз ебзеймэ, и 
фызышэр уэлбанэ мэхъу, жаlэрт.

Бжэблыпкъым зыкIэрыбгъащIэ-
мэ, тхьэмыщкIагъэ къишэу жаIэрт.

Бзылъхугъэм кIэпхыныр лъа-
къуэмкIэ фIахыртэкъым, щхьэмкIэ 
фIах мыхъумэ.

КъэбэрдеймкIэ и гур щыIэу

тету щылажьэ зэгухьэныгъэ хъуащ. 
- КъБР-м Граждан жылагъуэ IуэхущIа-

пIэхэм ядэлэжьэнымрэ лъэпкъ Iуэхухэм-
кIэ, ЦIыхухэр егъэджэнымкIэ, щIэны-
гъэмрэ щIалэгъуалэм я IуэхухэмкIэ и ми-
нистерствэхэм дадолажьэ. Дызыдэлажьэр 
щIалэгъуалэращи, нэхъыщхьэу зытедгъа-
щIэри абыхэм щIэныгъэ зэредгъэгъуэ-
тынымрэ зэрызаужьынымрэщ. Псом 
 хуэ мыдэу егъэджэныгъэ, псапэ зыпылъ 
 Iуэ  хухэр къызэрызэдгъэпэщыным дыху-
щIокъу, - дыхегъэгъуазэ Сэрахъэм.

Иужьрейуэ зэгухьэныгъэм иригъэкIуэ-
кIа Iуэхухэм ящыщщ анэдэлъхубзэмкIэ 
ныбжьыщIэхэм я зэпеуэ къызэрызэра-
гъэпэщар. Аргудан къуажэ школым япэу 
щрагъэкIуэкIа а зэхьэзэхуэр апхуэдизкIэ 
псоми я гум дыхьати, щIыналъэ мыхьэнэ 
игъуэтри, Къэбэрдей-Балъкъэр псор къы-
зэщIрагъэубыдащ. Уеблэмэ, абдежи къы-
щымынэу, Iуэхум къыхашащ Къэрэшей-
Шэрджэс, Адыгей республикэхэри. Зэ-
хьэзэхуэм и кIэух Iыхьэр мы гъэм ягъэ-
Iэпхъуэн хуей хъуащ коронавирусым 
зиубгъун зэрыщIидзэжам и зэранкIэ, икIи 
щогугъ бжьыхьэм ар ирагъэкIуэкIыну. 

- «Черкесский ренессанс» зэгухьэны-
гъэм телефоным требгъатхэ хъууэ гуэ-
дзэн хэр зэхигъэуващ, «Я благодарю», 
«Псапэ» фIэщыгъэхэр яIэу. «Псапэ» гуэ-
дзэныр зытещIыхьар дэIэпыкъуэгъу хуэ-
ныкъуэ цIыхухэм защIэзыгъэкъуэну хуей-
хэм абдеж ахъшэ щызэхуахьэс хъуну 
аращ, - жеIэ Сэрахъэм. - Нобэ, ди жагъуэ 
зэрыхъунщи, сабийхэм щхьэкIэ ахъшэ 
зэхудохьэс жаIэу, цIыхухэр къэзыгъап-
цIэхэр куэд дыдэ хъуащ. Дэ ди зэгухьэ-
ныгъэм зэхуихьэс мылъкур зыхуэдизымрэ 
ар къызэрагъэсэбэпамрэ щынэры-                      
лъа гъущ ди гуэдзэным. А Iуэхур КъБР-м 
ЮстицэмкIэ, Къэрал кIуэцI IуэхухэмкIэ и 
 министерствэхэм я нэIэм щIэту йокIуэкI. 
Абы мыхьэнэшхуэ иIэщ, шынагъуэнша-
гъэмкIи цIыхухэм я дзыхь къыдагъэзыным-
кIи. КъищынэмыщIауэ, къурмэным, нэщI- 
и кIыж махуэшхуэхэм дежи псапэ дощIэ: 
Iэщ, мэл доукI, нэхъ хуэмыщIахэм яхудо-
гуэш. 2020 гъэм коронавирусым зыщиуб-
гъуа пIалъэм къриубыдэу, зэгухьэныгъэм 
ерыскъыхэкIхэр зэрылъ пакет миным нэс 
игуэшащ. Ар къыхэкIащ зэгухьэныгъэм 
зэпымыууэ зыкъыщIэзыгъакъуэхэм я 
ахъшэм. «Я благодарю» гуэдзэныр теу-
хуащ цIыху щхьэхуэм е сабий гуэрым и 
узыншагъэр иригъэфIэкIуэжын папщIэ 
зыхуэныкъуэ мылъкур зэхуэхьэсыным. 
Иджыри мыпхуэдэ мурад куэд диIэщ, ауэ 
зэкIэ коронавирусыр зэран мэхъу, - жеIэ 
Алан.

КЪАНЩАУЭ  Мэлычыпхъу.

IЭПЩЭ Алим: 

Италием  и  щыIэкIэ-псэукIэм
ухуегъэпабгъэ  гъуазджэм

тер-классхэм икIи мэлы-
жьыхьым и 9-м къыщыщIэ-
дзауэ 17 пщIондэ ар хэтащ 
Империе, Монте-Карло (Мо-
нако) къалэхэм къыщызэ-
рагъэпэща концертхэм. Ба-
дзэуэгъуэм и 22-м Италием 
нэгъуэщI и зы къалэми, Се-
борга, Iэпщэм уэрэд щи-
гъэзэщIащ. 

2019  гъэм Алим ягъэ -
кIуауэ щытащ Театр Иным 
щекIуэкI «New Opera World» 
гъэмахуэ оперэ-симфоние 
лабораторэм хэтыну. Пок-
ровскэм и цIэр зезыхьэ ка-
мернэ утыкум абы щигъэ-
зэщIащ «Иоланта» оперэм 
хэт Эбн-Хакиа партиер. Ар-
дыдэр абы утыку къыщри-
хьащ Рязань къалэм ще-
кIуэкIа, Урысей къалэжьхэм  
я дунейпсо фестивалым.

2019 гъэм уэрэджыIакIуэм 
къыхуихуащ Чайковскэм, 
Рах маниновым, Римский-
Корсаковым я романсхэр 
Ниццэ (Франджы) Эффру-
си де Ротшильд и виллэм, 
щекIуэкIа концертым щи-
гъэзэщIэну.

2020 гъэм и щэкIуэгъуэм 
ар пашэ щыхъуащ Грознэ 
къалэм Магомаев Муслим           
и фэеплъу щызэхэта фести-
валь-зэпеуэми. 

2021 гъэм гъатхэпэм и         
24 - 25-хэм абы Баронрэ             
Жер монрэ я партиехэр              
КъБР-м и къэрал Музыкэ           
театрым и утыку кърихьащ.

Зэрытлъагъущи, Iэпщэ 
Алим зыIэригъэхьа ехъу-  
лIэ ныгъэхэр мащIэкъым 
икIи ахэр щыхьэт тохъуэ 
 щIалэм и зэфIэкIым, ар и 
лэжьыгъэм зэрегугъур. Ауэ 
и Iуэху еплъыкIэхэри зыхуэ-
дэр тфIэгъэщIэгъуэну абы 
упщIэ зыбжанэкIэ зыхуэд-
гъэ защ, ди гуапэщ къы джи-
Iахэм фыщыдгъэгъуэзэну.

- Алим, школ нэужьым 
псом япэу филолог IэщIа-
гъэрщ зэбгъэгъуэтар. 
Уэрэд зэр ыжыпIэнур хьэ-
къыу къы щыбгурыIуар 
сыт  щыгъуэ?

- Нэхъ ипэкIэ музыкэр 
къыс фIэмыIуэхущэ хуэдэу 
щытащ. КъБКъУ-м Фило-
логиемкIэ и институтыр 
 къэзуха нэужь, уеблэмэ бух-
галтеруи седжэжыну си гу-
ращэу КооперацэмкIэ, эко-
номикэмрэ правэмкIэ Бел-
город университетым Нал -
шык къалэм щиIэ къудамэм 
сыщIэтIысхьэжауэ щытащ. 
Музыкэм си гъащIэр еспхы-
ну сигу къэмыкIыххэми, аб-
деж ирихьэлIэу оперэм ма-
щIэу сыдихьэхат. Ауэ, сэ 
езым згъэщIэгъуэжу, псори 
зэрыхъун хуейм хуэдэу зэ-
хуэхъуащ. 2008 гъэм Аме-
рикэм и Штат Зэгуэтхэм 
сылъатэрт. Уэгум сыхьэт 
бжыгъэфIкIэ дитыну къыс-
пэ щылът. Кхъухьлъатэм Iэ-
мал щыдиIэт фильм деп-
лъыну е узыхуей макъамэр 
тебухуэу тхьэкIумэIулъкIэ 

уедэIуэну. Си пащхьэм къит 
экраным сеплъри, Пава-
ротти Лучано и цIэр къэс-
лъэгъуащ икIи седэIуэну 
 мурад сщIащ. КъыкIэ лъы-
кIуа сыхьэт 12-м къытезгъэ-
зэжурэ седэIуащ абы игъэ-
защIэ арие нэхъ цIэрыIуэ 
дыдэхэм ящыщу 20-м нэб-
лагъэм…

США-м сыкъикIыжри, 
опе рэм сыдихьэхыпащ. А 
гъуазджэм щыцIэрыIуэ ар-
тистхэмрэ композиторхэм-
рэ къэслъыхъуэурэ седа-
Iуэрт, зэзгъапщэрт, сэри 
абы хэм ещхьу зыгуэрхэр 
згъэ зэщIэну сыпылът. Ауэ 
нотэ лъагэхэм сыщынэ- 
сым, си мурадхэр псори лъэ-
лъэ жырт. Къызэры щIэ-
кIамкIэ, си макъыр бари-
тонт, тенор макъамэхэм са-
щIыпэ мы лъэщ ри арат. Ауэ 
абы щы гъуэм а псом хэс-
щIы кIыртэкъыми, а IэщIа-
гъэм си пхъэ къызэрыщи-
мыкIынум сегупсысырт. Ар-
щ хьэкIэ зэманыр кIуэхукIэ, 
уэрэд жысIэну сызэрыщIэ-
хъуэпсми хэхъуэрт.

2011 гъэм Налшык къалэм 
концерт щитыну къэкIуащ 
Образцовэ Еленэ. Абы се-
мыплъынкIэ Iэмал иIэтэ-
къым. Концертыр зытехуа 
махуэ, мазэ, илъэс бжыгъэ-
ми зы къару гуэр хэслъа-
гъуэрт - 11.11.11. Зыщызмы-
гъэнщIу уэрэ джы IакIуэ цIэ-
ры Iуэм  се дэ Iуащ концерт 
псом. Абы и ужькIэ нэхъ 
 мыхъуми сеп лъыжын хуей-
тэкъэ си зэ фIэкIыр зды нэ-
сы нум?! Чэн джэщ къыза-
тащ КъБР-м щIыхь зиIэ и ар-
тист КъуийцIыкIу Валерий 
деж сы кIуэну. Пэжыр жыс-
Iэнщи, сыукIытэрт, си ныб-
жьыр илъэс 24-м нэсауэ 

IэщIагъэ щIэрыщIэу зэры-
зэзгъэ гъуэтыным и ужь 
сызэрихьам щхьэкIэ. Сигу 
къэ кIы жырт апхуэдэ дыдэу 
фут-бол джэгуным гувауэ, 
илъэс 15 сыхъуауэ, щIэз-
дзауэ зэ ры щытар (адрей са-
бийхэр абы илъэситхухэм 
хыхьэмэ) икIи абы зыри 
къызэримыкIар. Си Iуэхур 
абы езгъэщхьырти, уэрэд 
жыIэнми сыкъыкIэрыхуауэ 
къыс щы хъурт.

КъуийцIыкIу Валерий зы-
хуэзгъэзэну сыздэкIуэм, 
къы  зжиIэнури арауэ си гу-
гъэт. АрщхьэкIэ, сызэримы-
гугъауи, абы къызжиIащ             
Iэмал имыIэу си макъым 
селэжьын, уэрэд жыIэным 
ар хуэзгъэхьэзырын зэры-
хуейр. 

КъуийцIыкIу Валерий 
къыз дэлажьэурэ еджапIэ 
щIэтIысхьэгъуэр къэблэ-
гъащ. Унафэ гуэрым сы-
къы теувыIэн хуейт: «Илъэс 
25-рэ сыхъуащ, - жысIэрт, 
икIи, дызэрихабзэу, адэкIэ 
сызэгупсысыпхъэр еджэ-
ныр  зэ  сухыу, унагъуэ сщIын 
зэрыхуейрт. Арщ хьэкIэ си 
хъуэпсапIэр  сфIы текIуэри, 
Кавказ Ищхъэрэм Гъуаз-
джэхэмкIэ и къэрал инсти-
тутым сыщIэ тIыс хьащ. Абы 
илъэситIкIэ сыщеджэри, 
Глинкэ и цIэр зезыхьэ, Нов-
город Ищхъэрэ дэт къэрал       
консерваторэм зезгъэдзы-
жащ. Ар къэзухащ 2018 
гъэм.

- Сыт хуэдэ лэжьыгъэкIэ 
утыку укъихьа?

- Консерваторэм и еплIанэ 
курсым сыщIэсу Пучинни 
Джакомо и «Плащ» оперэр 
дгъэуват, абы сэ роль нэ-
хъыщхьэр - Микеле и пар-
тиер - щызгъэзащIэу. А опе-

рэр фIыуэ слъагъурти, си 
насып кърихьэкIауэ къызо-
лъытэ еплIанэ курсым сы-
щIэсу ар згъэзэщIэну Iэ-      
мал сызэриIар. Спектаклыр 
щыд гъэуват Ростропович 
Мстислав и цIэр зэрихьэу 
Новгород Ищхъэрэм дэт фи-
лармонием.

- НэхъыфIу плъагъу пар-
тиехэр уиIэ?

- УэрэджыIакIуэхэм а уп-
щIэм зэщхьу жэуап ират 
 хабзэщ, «иджыпсту сызэ лэ-
жьырщ», - жыхуаIэу. Ауэ, 
сиIэщ, дауи, сэ згъэзэщIэну 
сфIэфI партиехэр. Ахэр, 
зэрыхабзэу, композитор 
 хэхахэм епхащи, си дежкIэ 
нэхъ тыншыр абыхэм я цIэ 
къисIуэнырщ. Зы баритон 
уэрэджыIакIуэ щыIэу си 
фIэщ хъуркъым Верди 
 Джузеппе фIыуэ имылъа-
гъуу. Си хъуэпсапIэщ а ком-
позиторым и партие псори 
жысIэну. Абыхэм ящыщу 
къыхэзгъэщынут: Риголетто 
(«Риголетто»), Ди Луна 
(«Трубадур»), Дон Карло 
(«Эрнани»), Дон Карлос 
(«Сила судьбы»), Амонасро 
(«Аидэ»), Яго («Отелло») 
партиехэр. Апхуэдэуи сы-
хуейт Пуччини Джакомо и 
«Тоска» оперэм Скарпие и 
партиер щызгъэзэщIэну. 
ПцIы хэмылъу, сфIэфIщ 
Чайковскэм и «Евгений Оне-
гин», «Пиковая дама», 
«Иоланта» лэжьыгъэхэри. 
СыщIохъуэпс зэгуэр Вагнер 
Рихард и IэдакъэщIэкIхэм 
щыщи згъэзэщIэну. Ауэ абы 
ейхэр нэхъ балигъ лэжьы-
гъэу къызолъытэри, 
иужькIэщ. 

- Оперэ уэрэджыIакIуэ-
хэм узыдэплъей, щапхъэ 
пхуэхъу гуэрхэр яхэт, 
Алим?

- Пэжыр жысIэнщи, апхуэ-
дэхэр куэд мэхъу. Ауэ нэ-
хъыбэу ахэр XX лIэщIыгъуэм 
и пэщIэдзэмрэ икухэмрэ 
 хиубыдахэращ. Баритоным 
и дежкIэ куэд жызыIэ цIэхэм 
ящыщщ Руффо Титтэ, Бас-
тианини Этторе, Меррилл 
Роберт, Протти Альдо, Бек-
ки Джино сымэ. Къищы нэ-
мыщIауэ, къыхэзгъэщынут 
Карузо Энрико, Монако 
 Дедь  Марио,  Корелли 
Франко сыми. Апхуэдэуи 
бзылъ хугъэхэм ящыщу къы -
хэзмыгъэщу слъэкIыну-
къым опе рэм и гуащэ 
Каллас Марие, Нильсен 
Биргит, Димитровэ Генэ, 
Прайс Леонтинэ. Мыпхуэдэ 
цIыху цIэрыIуэхэм иджыри 
пщIы бжыгъэ къапыбгъэу-
вэфынущ, къапщтэмэ.

- Лъэпкъ уэрэдхэм дауэ 
уахущыт?

- Лъэпкъ уэрэдхэм щыщ 
гуэр хэри згъэзэщIэфыну 
къыщIэкIынт, хэт ищIэрэ, 
мыгувэу жысIэнкIи хъунщ. 
Ауэ, абы сызэреплъращи, 
нобэ дызэрыгушхуэнщи, 
лъэпкъ уэрэдхэр зыгъэ-
зэщIэн ди Iэщ куэду. Абы 
къыхэкIыу куууэ а Iуэхум 
 зыдезгъэхьэхыну сыхуейтэ-
къым. Къапщтэмэ, мы гъэм 
 КъБР-м и Музыкэ театрым        
и лэжьэгъуэр къызэIуихыж-
мэ, Молэ Владимир «Къам-
ботрэ Лацэрэ» и оперэм 
елэжьын щIэддзэнущ. Ап-
хуэ дэуи иджыпсту зы уэрэд 
сиIэщ анэдэлъхубзэкIэ се- 
лэ жьуи, къызэхъулIэмэ, зэ-
ман гъунэгъум зыщIыпIэ 
щызгъэзэщIэнкIи хъунщ.

- Оперэм и хэкуу къа-
лъытэ Италием ущыIащ. Уи 
лэжьыгъэм ар зыгуэркIэ 
сэбэп хуэхъуауэ къып-           
щыхъурэ?

- Италием и къалэ зыб-
жанэм уэрэд щыжысIащ, 
Себорга пщы къэралы-
гъуэри яхэту. Псом япэу 
цIыхухэр гуапэу къызэры т-
IущIар си гум къинэжащ. 
Италием езым и щыIэкIэ-
псэукIэм ухуегъэпабгъэ 
 гъуазджэм, щэнхабзэм 
ухэтыну. Абы зыкъызэ ры-
щыз гъэлъэгъуамрэ къы зэ-
ры щысIущIамрэ тызо-       
 щIыхь ри, гъуэгуанэ сызыте-
хьамкIэ сыщымыуауэ 
 къыс щохъу. Къэралхэм я 
гъу  напкъэхэр къызэIуахыж-
мэ, сыщогугъ адэкIи Евро-
пэм зыкъыщызгъэлъэ-
гъуэным пысщэну. 

- Уи мурадхэр къохъулIэ-
ну ди гуапэщ, Алим.

Епсэлъар 
БАГЪЭТЫР  Луизэщ.

Щэнхабзэ

Куэд зыхузэфIэкIыну узыщыгугъхэр

хуащIыным цIыхубэр къыхуриджэну.
ЕджапIэ нэхъыщхьэр къиуха 

нэужь, Шыпш Жаннэ и щIэныгъэм 
щыпищащ Прагэ дэт Техникэ уни-
верситетым и магистратурэм. Ще-
джэ зэманым ар Дубай стажировкэ 
ягъэкIуащ икIи и япэ проектыр зыт-
риухуар хьэхэмрэ джэдухэмрэ пап-
щIэ хьэщIэщым и проектырщ. Къы-

кIэ лъыкIуэ илъэситхум Жаннэ щы лэ-
жьащ «Zebra Projects» британ компа-
нием. Абы ар щелэжьащ Next, 
Mothercare, Victorias Secret, Hamleys, 
Topshop Topman, Monsoon бренд 
цIэрыIуэхэм дизайн проектхэр яхуэ-
щIы ным. 

ИужькIэ Шыпшым езым IэщIагъэлI 
гуп зэщIигъэуIуэри, елэжьын щIи-
дзащ электрокъарур мащIэу къы-
щыб гъэсэбэпыфыну таунхаусхэм. 
Жан нэ и проектхэмкIэ унэ щащIащ 
Урысейми Хьэрып Эмират Зэгуэтхэ-
ми. Иджыпстуи абы и гупыр и гъусэу 
дунейпсо проектхэм йолэжь.

2020 гъэм абы Налшык къалэм 
къыщызэIуихащ архитектурэ ухуэны-
гъэхэм я проектхэр зэращIым сту-
дентхэмрэ IэщIагъэлIхэмрэ щыхи-
гъэгъуазэ, «Архитектурэ Хаб» зы-
фIища платформэр. Абы екIуалIэхэр 
мы зэманым йолэжь Ныкъуэды-
къуэхэм я узыншагъэр щрагъэ фIа-
кIуэ центрым и проектым.

АЛЪХЪО Дыжьын.

Нэщэнэхэр
Бзылъхугъэм и щхьэцыпэр щыпа-

гъэлъэтыр махуэм и хэхъуэгъуэмрэ 
жэщым и хэхъуэгъуэмрэт.

Жэщым пщlыхьэпlэ lей плъа-
гъуурэ гугъу уригъэхьамэ, къэтэджи 
уи пlэщхьагъыр зэхъуэкlи, гъущlыпэ 
гуэр щlэдз, жаlэрт.

ЗэпылъитI гъуджэм зэдиплъэмэ, я 
насып зы хъуркъым, жаlэрт.

Зи щхьэм щхьэц зэрыхъагъитI зиlэ 
щlалэм фызитI къишэнущ, жаlэрт.

Къанжэ къэкIакIэмэ, хьэщIэм зы-
хуэ гъэхьэзыр, жаIэрт.

Къуэ къалъхуамэ, жыг хуэбгъэ тIы-
сыну фIыщ - мыIэрысей е кхъу жь Iэ-
рысей, жаIэрти, хухасэрт.

ЛIым къуэ къыхуалъхуамэ е къуэш 
къыхуалъхуамэ, ар къызыхуалъхуам 
и тхьэкIумэр яIуантIэрт, и пыlэр 
къыщ хьэрачырти, гуфIапщIэу зы-
гуэр кърагъащIэрт.

МазэщIэ къэунэхуам и къуапэхэр 
итIамэ, уэгъу мазэщ, и къуапэхэр 
 къешэхамэ, уэлбанэ мазэщ, жаIэрт.

Махуэм и хэщIыгъуэм деж 

щхьэи яупсыртэкъым, Iэбжьа-       
ни паупщIыртэкъым, щыгъы-
ныщIи ябзыртэкъым.

Пхъу куэд зиIэм, къуэ иIэн щхьэкlэ, 
иужькlэ къалъхуа хъыджэбз цIыкlум 
«Хуэмей» фlащырт.

Сабий цIыкIум и лъакъуэхэр 
зэтридзэмэ, и анэр аргуэру лъхуэ-
нущ: ижьыр и щIыIу ищIмэ - щIалэ, 
сэ мэгур и щIыIу ищIмэ, хъыджэбз 
къилъхунущ, жаIэрт.

Удз тхьэмпищ уи пIэщхьагъым 
щIэбдзрэ ужеймэ, уи насып 
зыхэлъыр пщIыхьэпlэу уолъагъу, 
жаIэрт.

Унагъуэм я хьэкъущыкъу къутэмэ, 
быным ящыщ гуэрым и бэIутlэlу 
абыкlэ щхьэщыкlауэ къалъытэрти, 
«хъер ухъу!», жаIэрт .

Ухъыджэбзу, уи лъэгу шхэмэ, укъэ-
фэнущ жаIэрт. 

Унэ ящIыну е псэуалъэ ящIыну 
 кърагъажьэ псоми япэ бжэгъур 
 угъурлыщ жыхуаlэ цIыхум храгъа-
тIэрт.

Уи лъэгу шхэмэ,
укъэфэнущ жаIэрт

IэщIагъэхэр

